
राज्‍य सभा
अतारांकित प्रश्‍न संख्‍या 3035
जिसका उत्‍तर 12 दिसम्‍बर, 2016 को दिया जाना है ।
.....

गाद-निकालने/निकर्षण की योजना
3035. श्रीमती रेणुका चौधरी: 
क्या जल संसाधन, नदी विकास और गंगा संरक्षण मंत्री यह बताने की कृपा करेंगे कि: 
(क) 
क्या सरकार ने देशभर में नियमित तौर पर सभी मुख्य नदियों से गाद-निकालने/निकर्षण की कोई योजना बनाई है; 
(ख) 
यदि हां, तो तत्‍संबंधी  ब्यौरा क्या है और यदि नहीं, तो इसके क्या कारण हैं; और 
(ग) 
सरकार द्वारा देशभर में सभी नदियों में भूमि-कटाव और गाद जमा होने के कारण बार-बार आने वाली बाढ पर रोक लगाने के लिए गाद प्रबंध्न संबंधी राष्ट्रीय नीति बनाने के लिए क्या उपचारी उपाय किए हैं? 

उत्‍तर
जल संसाधन, नदी विकास और गंगा संरक्षण राज्य मंत्री (डा. संजीव कुमार बालियान)
(क) से (ग) अपरदन और गाद जमा होना जलौढ़ नदियों में प्राकृतिक प्रक्रिया है। नदियां अपनी प्रणालीगत स्थितियों अर्थात नदियों में निस्‍सरण, नदी की ढलान, भू आकृति, गाद की प्रकृति आदि के अनुसार गाद का संवहन करती हैं, उसे उठाती हैं और छोड़ती हैं। केन्‍द्रीय जल आयोग के पूर्व अध्‍यक्ष डा. बी.के. मित्तल की अध्‍यक्षता में एक समिति ने भारत में कुछ नदियों में गाद के स्‍वरूप का अध्‍ययन किया था तथा अन्‍य बातों के साथ-साथ यह निष्‍कर्ष निकाला था कि गाद की स्थिति भयावह और खतरनाक नहीं थी। समिति ने यह भी पाया कि गैर निरंतरता, खोदी गयी गाद को खपाने के लिए आवश्‍यक बड़े भू-भाग के उपलब्‍ध न होने इत्‍यादि जैसे कई कारणों से गाद को निकाला जाना सामान्‍यत: तकनीकी तौर पर व्‍यवहारिक नहीं था। फिर भी जल मार्ग की क्षमता में सुधार और नौचालन उद्देश्‍यों के लिए नदियों के विशिष्‍ट खण्‍डों में जल निकासी अवरोध को हटाने के लिए संबंधित राज्‍य/अभिकरण आवश्‍यकतानुसार लागत प्रभावी उपाय तैयार और कार्यान्वित करते हैं।

मंत्रालय ने भीमगौड़ा (उत्तराखंड) से फरक्‍का (पश्चिम बंगाल) तक गाद निकालने के कार्य हेतु दिशा-निर्देश तैयार करने के लिए श्री माधव चितालय (विशेषज्ञ सदस्‍य राष्‍ट्रीय गंगा नदी बेसिन प्राधिकरण तथा पूर्व सचिव, भारत सरकार) की अध्‍यक्षता में एक समिति बनाई है। मंत्रालय ने निदेशक, केन्‍द्रीय जल एवं विद्युत अनुसंधानशाला, पुणे की अध्‍यक्षता में अपरदन और नदियों में गाद के विषय में एक विशेषज्ञ समिति भी गठित की है जिसका उद्देश्‍य विशेषकर गंगा और ब्रह्मपुत्र नदियों में, अपरदन की समस्‍या,  गाद तथा गाद निकालने की आवश्‍यकता / नदियों का तलकर्षण के विषय में अध्‍ययन करना और सुधारात्‍मक उपाय सुझाना है। 

पर्यावरण, वन एवं जलवायु परिवर्तन निदेशालय ने सतत् रेत खनन् प्रबंधन दिशा-निर्देश, 2016 जारी किए हैं। दिशा-निर्देशों का मुख्‍य उद्देश्‍य नदी तथा अन्‍य रेत स्रोतों के पुनरूद्धार और इकोलोजी को बनाये रखने के लिए सतत् रेत खनन् और पर्यावरण हितैषी प्रबंधन पद्धतियां सुनिश्चित करना है।
***
